Gwasanaethau Boreol i Ysgolion Uwchradd  -  gol. Catrin Lewis


ELIZABETH FRY A FLORENCE NIGHTINGALE
· Emyn

· Rydyn ni’n cymryd cymaint o bethau yn ganiataol.  Os cawn ni ddamwain heddiw, byddwn yn gallu dibynnu ar help nyrsys a meddygon yn yr ysbyty os bydd angen.  Rydyn ni’n cymryd yn ganiataol hefyd y byddwn yn cael ein trin gyda pharch ym mhob rhan o’n bywyd.  

· Ond, yn aml iawn, mae pobl ddewr yn y gorffennol wedi gorfod gweithio’n galed er mwyn ennill llawer o’r breintiau hyn rydyn ni yn eu mwynhau. Gadewch i ni edrych ar hanes dwy fenyw a ymdrechodd i newid amgylchiadau eu cyfnod.
Elizabeth Fry
· Yr un gyntaf yw Elizabeth Fry.  Wedi ymweld â Llundain yn gynnar yn ei bywyd, gwelodd y byd ar ei orau ac ar ei waethaf.  Ar un llaw, pobl enwog ac adeiladau crand, ond ar y llaw arall, strydoedd cefn lle roedd pobl a phlant yn byw ac yn bwyta yn y gwter, ac yn chwilio am fwyd yn y biniau sbwriel ar ochr y ffordd. 

· Nid eistedd yn ôl a derbyn y cwbl a wnaeth, serch hynny.  Aeth ati i’w helpu.  A rhai blynyddoedd wedyn ymwelodd â charchar Newgate.  Yn y cyfnod hwnnw roedd carcharorion yn cael eu trafod fel anifeiliaid, a chafodd sioc o weld eu cyflwr.  Perswadiodd yr awdurdodau i roi gwaith i’r carcharorion, agorodd ysgol i’w plant.  Yn lle lladd eu hysbryd a’u bychanu, rhoddodd urddas iddyn nhw.

· Gwnaeth pethau hyn i gyd oherwydd ei ffydd Gristnogol.

Florence Nightingale
· Yr ail wraig yw Florence Nightingale.  Mae’n debyg mai hi yw’r nyrs enwocaf a fu erioed.  Pan oedd hi’n 29 oed, ysgrifennodd yn ei dyddiadur.

“Rwy’n credu bod Duw yn fy ngalw i wneud daioni er ei fwyn Ef.”

· Roedd hi’n gweithio fel nyrs adeg y rhyfel Crimea.  Roedd yr amgylchiadau yn erchyll.  Roedd milwyr a oedd wedi cael eu anafu yn gorfod dioddef mewn poen am amser maith.  Roedd safon glendid yn isel iawn.  Gofynnwyd i Florence i fod yn gyfrifol am 38 nyrs arall i ofalu am y milwyr.  

· Gweithiodd yn ddiflino er mwyn codi safonau nyrsio a dangos gofal mawr i’r cleifion.  Cafodd Florence yr enw Lady of the Lamp oherwydd ei bod yn gofalu am y cleifion bob awr o’r dydd.  Roedd goleuni yn disgleirio o’i bywyd hi er lles pobl eraill.

· Dywedodd Iesu Grist, 'Chi ydy'r rhai mae fy Nhad wedi eu bendithio, felly dewch i dderbyn eich etifeddiaeth. Mae’r cwbl wedi ei baratoi ar eich cyfer ers i'r byd gael ei greu. 35 Dewch! Chi ydy'r rhai roddodd fwyd i mi pan roeddwn i’n llwgu; chi roddodd ddiod i mi pan roedd syched arna i; chi roddodd groeso i mi pan doeddwn i ddim yn nabod neb; 36 chi roddodd ddillad i mi pan roeddwn i’n noeth; chi ofalodd amdana i pan roeddwn i'n sâl; chi ddaeth i ymweld â mi pan roeddwn i yn y carchar.'
37 "Ond bydd y rhai cyfiawn yma yn gofyn iddo, 'Arglwydd, pryd welon ni ti’n llwgu a rhoi rhywbeth i ti i'w fwyta, neu'n sychedig a rhoi diod i ti? 38 Pryd wnaethon ni dy groesawu di pan oeddet ti'n nabod neb, neu roi dillad i ti pan oeddet ti’n noeth? 39 Pryd welson ni ti'n sâl neu yn y carchar a mynd i ymweld â ti? 
40 "A bydd y Brenin yn ateb, 'Credwch chi fi, pan wnaethoch chi helpu'r person mwya dinod sy’n frawd neu’n chwaer i mi, gwnaethoch chi fy helpu i.

·  Gweddïwn
O Dduw, 

Diolchwn i ti am wragedd fel Elizabeth Fry a Florence Nightingale, ac am eu gwaith da yn dy enw di.  Helpa ni i ddangos caredigrwydd i bobl eraill.  Helpa ni i beidio cymryd ein breintiau yn ganiataol.  Diolch i ti am ddanfon Iesu Grist i’r byd yma i fyw bywyd perffaith a dangos dy gariad di trosom wrth farw ar y groes yn ein lle.  

Amen

